
REPUBBLIKA FRANĊIŻA
______
Il-Ministeru għall-Ambjent,
l-Enerġija u l-Baħar,
responsabbli mir-Relazzjonijiet Internazzjonali dwar il-Klima
Ordni tal- 

għall-implimentazzjoni tal-Artikolu R. 522-16 tal-Kodiċi tal-Ambjent u dwar il-kundizzjonijiet ta’ użu ta’ ċerti kategoriji ta’ prodotti bijoċidali
NOR:
Pubbliku kkonċernat: dawk li jqiegħdu prodotti bijoċidali fis-suq u dawk li jużawhom.
Objettiv: ġestjoni u speċifikazzjoni tal-kundizzjonijiet ta’ użu ta’ ċerti kategoriji ta’ prodotti bijoċidali għall-prevenzjoni tar-riskji potenzjali li jiġu minn dawn il-prodotti għas-saħħa tal-annimali u għall-ambjent.
Dħul fis-seħħ: din l-Ordni tidħol fis-seħħ fl-1  ta’ Lulju 2016.
Avviż: din l-Ordni tiddefinixxi ċerti kundizzjonijiet ta’ użu tal-prodotti bijoċidali, b’mod partikolari fir-rigward tal-użu tat-tagħmir ta’ sikurezza individwali li huwa neċessarju għall-użu tagħhom, il-metodi ta’ ppakkjar, jew inkella restrizzjonijiet fuq l-użu għall-prevenzjoni ta’ kwalunkwe avvelenament ta’ speċi mhux fil-mira.
Referenzi: din l-Ordni tista’ tiġi kkonsultata fuq is-sit Légifrance (http://www.legifrance.gouv.fr). 
Il-Ministru għall-Ambjent, l-Enerġija u l-Baħar, responsabbli mir-relazzjonijiet internazzjonali dwar il-klima, il-Ministru għall-Affarijiet Soċjali u s-Saħħa u l-Ministru għax-Xogħol, l-Impjiegi, it-Taħriġ Vokazzjonali u d-Djalogu Soċjali,
Wara li kkunsidraw ir-Regolament (KE) Nru 1272/2008 tal-Parlament Ewropew u tal-Kunsill tas-16 ta’ Diċembru 2008 dwar il-klassifikazzjoni, l-ittikkettar u l-ippakkjar tas-sustanzi u t-taħlitiet, li jemenda u jħassar id-Direttivi 67/548/KEE u 1999/45/KE, u li jemenda r-Regolament (KE) Nru 1907/2006;
Wara li kkunsidraw ir-Regolament (UE) Nru 528/2012 tal-Parlament Ewropew u tal-Kunsill tat-22 ta’ Mejju 2012 dwar it-tqegħid fis-suq u l-użu tal-prodotti bijoċidali;
Wara li kkunsidraw id-Direttiva (UE) Nru 2015/1535 tal-Parlament Ewropew u tal-Kunsill tad-9 ta’ Settembru 2015 li tistabbilixxi proċedura għall-għoti ta’ informazzjoni fil-qasam tar-regolamenti tekniċi u  u tar-regoli dwar is-servizzi tas-Soċjetà tal-Informatika;
Wara li kkunsidraw il-Kodiċi tal-Ambjent, b’mod partikolari l-Artikoli L. 522-4 u R. 522-16 tiegħu,
Wara li kkunsidraw l-Ordni tad-9 ta’ Ottubru 2013 emendata, dwar il-kundizzjonijiet ta’ eżerċizzju tal-attività għall-utenti professjonali u d-distributuri ta’ ċerti tipi ta’ prodotti bijoċidali;
Wara li kkunsdraw l-opinjoni tal-Kumitat tal-Prodotti Kimiċi u Bijoċidali tal-XX;
Wara li kkunsidraw il-partijiet tad-dokument li juru li l-pubbliku ġie kkonsultat dwar l-abbozz ta’ Ordni;
Jordnaw:
Titolu I – Definizzjonijiet
Artikolu 1
Għall-finijiet ta’ din l-Ordni, japplikaw id-definizzjonijiet li ġejjin:
- Kaxxa tal-lixka sikura: kaxxa maħsuba biex fiha tinżamm lixka u mgħammra b’tagħmir tal-għeluq li jipprevjeni l-ftuħ tagħha mit-tfal u ddisinjata b’mod li l-lixka ma tkunx aċċessibbli għall-organiżmi mhux fil-mira.
- Stazzjon tal-lixka: tagħmir li jiżgura l-istess livell ta’ protezzjoni lill-persuni u l-ambjent daqs kaxxa tal-lixka, imwaħħal b’mod li jiġi evitat il-kuntatt dirett tal-lixka mal-ambjent. Dan it-tagħmir huwa maħsub biex iżomm il-lixka inaċċessibbli għall-pubbliku ġenerali u għall-annimali mhux fil-mira, u jipproteġihom mit-temp.
- Sistema ta’ lixkar: sistema ta’ kontroll tar-rodituri li tinkludi kaxxa jew bosta kaxxi tal-lixka u stazzjonijiet tal-lixka.
- Tip ta’ prodott: tip ta’ prodott bijoċidali skont l-Anness V tar-Regolament (UE) Nru 528/2012 tal-Parlament Ewropew u tal-Kunsill tat-22 ta’ Mejju 2012 imsemmi hawn fuq.
- Preservattiv għall-injam: prodott bijoċidali tat-tip 8 skont l-Anness V tar-Regolament (UE) Nru 528/2012 imsemmi hawn fuq (preservattivi għall-injam).
- Rodentiċidi: prodott bijoċidali tat-tip 14 skont l-Anness V tar-Regolament (UE) Nru 528/2012 imsemmi hawn fuq (rodentiċidi).
Titolu II – Dispożizzjonijiet applikabbli għall-preservattivi tal-injam
Artikolu 2 (preservattivi tal-injam awtorizzati għall-pubbliku ġenerali)
It-tqegħid fis-suq ta’ preservattiv tal-injam għall-użu mill-pubbliku ġenerali mhuwiex awtorizzat meta l-konklużjonijiet tal-valutazzjoni tar-riskji ta’ dan il-prodott imwettqa skont l-Artikolu 30 tar-Regolament (UE) Nru 528/2012 imsemmi hawn fuq jkunu li l-ingwanti jridu jintlibsu għal mill-inqas użu wieħed jew tip ta’ imballaġġ wieħed, jew meta jiġi kklassifikat bħala sensitizzatur tal-ġilda tal-Kategorija 1 skont ir-Regolament (KE) Nru 1272/2008 imsemmi hawn fuq u li fih mill-inqas sustanza attiva kklassifikata bħala sensitizzatur tal-ġilda tal-Kategorija 1A skont dan l-istess Regolament.
Artikolu 3 (preservattivi tal-injam awtorizzati għall-professjonisti)
L-użu ta’ tagħmir għall-protezzjoni individwali adattat huwa obbligatorju mal-użu ta’ preservattivi tal-injam awtorizzati għall-użu minn tenti professjonali.
Artikolu 4 (preservattivi tal-injam użati permezz tat-tgħaddis)
L-użu ta’ preservattiv tal-injam li fih is-sustanza attiva IPBC (jodopropinil butilkarbamat – CAS : 55406-53-6) fi proċess ta’ tgħaddis huwa awtorizzat biss għall-proċessi kompletament awtorizzati. 
Titolu III – Dispożizzjonijiet applikabbli għar-rodentiċidi
Artikolu 5 (dispożizzjonijiet ġenerali applikabbli għar-rodentiċidi)
Ir-rodentiċidi ma jintużawx fil-ħofor, minbarra fil-każ fejn dan l-użu jinsab fid-dokument ta’ talba għall-awtorizzazzjoni ta’ tqegħid fis-suq tal-prodott u fejn il-valutazzjoni tar-riskji ta’ dan il-prodott imwettqa skont l-Artikolu 30 tar-Regolament (UE) Nru 528/2012 imsemmi hawn fuq tikkonkludi li dan l-użu ma jippreżenza l-ebda riskju inaċċettabbli. 
Artikolu 6 (rodentiċidi awtorizzati għall-pubbliku ġenerali)
I. - It-tqegħid fis-suq ta rodentiċida maħsuba biex tintuża minn persuni mhux detenturi taċ-ċertifikat individwali previst mill-Ordni tad-9 ta’ Ottubru 2013 kif emendata msemmija hawn fuq mhuwiex awtorizzat meta l-konklużjonijiet tal-valutazzjoni tar-riskji ta’ dan il-prodott imwettqa skont l-Artikolu 30 tar-Regolament (UE) Nru 528/2012 imsemmi hawn fuq ikunu li l-ingwanti jridu jintlibsu bilfors għal mill-inqas użu wieħed jew tip ta’ imballaġġ wieħed.
II. - Ir-rodentiċidi msemmija fi I ta’ dan l-Artikolu għandhom jintużaw f’kaxxi tal-lixka sikuri.
III. - Il-bejgħ bl-ingrossa tal-prodotti msemmija fi II mhuwiex awtorizzat. Barra minn hekk, għal dawk li fihom sustanzi attivi tal-familja ta’ antivitamini K, il-kwantità ta’ prodott ippakkjat f’imballaġġ m’għandhiex taqbeż piż ta’ 500 gramma għal dawk maħsuba għall-kontroll tal-ġrieden, u ta’ 1.5 kg għal dawk maħsuba għall-kontroll tal-firien.
Artikolu 7 (rodentiċidi awtorizzati għall-professjonisti)
I. - Is-sistemi ta’ lixkar li fihom jintużaw rodentiċidi [fil-forma ta’ lixka] u maħsuba biex jintużaw minn persuni detenturi taċ-ċertifikat ta’ kompetenza previst fl-Ordni tad-9 ta’ Ottubru 2013 kif emendata msemmija hawn fuq huma ddisinjati b’tali mod li ma jħallux lit-tfal u l-annimali mhux fil-mira ikollhom kuntatt dirett mal-lixka. 
Meta l-valutazzjoni tar-riskju ta’ dan il-prodott, imwettqa skont l-Artikolu 30 tar-Regolament (UE) Nru 528/2012, tikkonkludi li għandhom jintlibsu ingwanti għal mill-anqas użu wieħed jew tip ta’ imballaġġ wieħed, iridu jintlibsu ingwanti xierqa għall-użi u l-imballaġġi kollha koperti mill-awtorizzazzjoni tat-tqegħid fis-suq.
II. - Għal dawk il-prodotti li fihom sustanzi attivi tal-familja tal-antivitamini K, il-kwantità ta’ prodott ippakkjat f’imballaġġ individwali ma tistax tkun inqas minn 5 kg.
Titolu IV – Dispożizzjonijiet finali
Artikolu 8
Id-dispożizzjonijiet ta’ din l-ordni jidħlu fis-seħħ fl-1  ta’ Jannar 2017.
Artikolu 9
Id-Direttur Ġenerali għall-Prevenzjoni tar-Riskji, id-Direttur Ġenerali għas-Saħħa u d-Direttur Ġenerali għax-Xogħol huma responsabbli, kull wieħed skont il-kariga tiegħu, għat-twettiq ta’ din l-Ordni, li se tiġi ppubblikata f’ Il-Ġurnal Uffiċjali tar-Repubblika Franċiża.
Magħmul f’Pariġi, fil- 
Il-Ministru għall-Ambjent, l-Enerġija u l-Baħar, responsabbli mir-Relazzjonijiet Internazzjonli dwar il-Klima,
Għall-Ministru u b’delega, 
Id-Direttur Ġenerali għall-Prevenzjoni tar-Riskji,
Marc MORTUREUX
Il-Ministru għall-Affarijiet Soċjali u s-Saħħa,
Għall-Ministru u b’delega,
Id-Direttur Ġenerali għas-Saħħa,
Benoît VALLET
Il-Ministru għax-Xogħol, l-Impjiegi, it-Taħriġ Vokazzjonali u d-Djalogu Soċjali,
Għall-Ministru u b’delega,
Id-Direttur Ġenerali għax-Xogħol,
Yves STRUILLOU
